
প্রজাপতির নির্ব্বন্ধ।
১২৩


 রসিক। পরামর্শ দেবার উপযুক্ত বয়স হয়েছে, বুদ্ধি না হতেও পারে।

 শ্রীশ। আপনাদের ওখানে সে দিন যে দুটি মহিলাকে দেখেছিলেম, তাঁদের দুজনকেই আমার সুন্দরী বলে বোধ হল।

 রসিক। আপনার বোধশক্তির দোষ দেওয়া যায় না। সকলেই ত ঐ এক কথাই বলে।

 শ্রীশ। তাঁদের সম্বন্ধে যদি মাঝে মাঝে আপনার সঙ্গে আলাপ আলোচনা করি তাহলে কি―

 রসিক। তাহলে আমি খুসি হব, আপনারও সেটা ভাল লাগ্তে পারে এবং তাঁদেরও বিশেষ ক্ষতি হবে না।

 শ্রীশ। কিছুমাত্র না। ঝিল্লি যদি নক্ষত্র সম্বন্ধে জল্পনা করে—

 রসিক। তাতে নক্ষত্রের নিদ্রার ব্যাঘাত হয় না।

 শ্রীশ। ঝিল্লিরই অনিদ্রা রোগ জন্মাতে পারে, কিন্তু তাতে আমার আপত্তি নেই।

 রসিক। আজ ত তাই বোধ হচ্চে।

 শ্রীশ। যাঁর রুমাল কুড়িয়ে পেয়েছিলুম তাঁর নামটি বল্তে হবে।

 রসিক। তাঁর নাম নৃপবালা।

 শ্রীশ। তিনি কোন্টি?

 রসিক। আপনিই আন্দাজ করে বলুন দেখি।

 শ্রীশ। যাঁর সেই লালরঙের রেশমের সাড়ি পরা ছিল?

 রসিক। বলে যান।

 শ্রীশ। যিনি লজ্জায় পালাতে চাচ্ছিলেন অথচ পালাতেও লজ্জা বোধ করছিলেন—তাই মুহূর্ত্তকালের মত হঠাৎ ত্রস্ত হরিণীর মত থম্কে দাঁড়িয়েছিলেন, সাম্নের দুই এক গুচ্ছ চুল প্রায় চোখের উপরে এসে পড়েছিল―চাবির-গোচ্ছা-বাঁধা চ্যুত অঞ্চলটি বাঁ হাতে তুলে ধরে যখন

		 এই পাতা শেষ সম্পাদিত হয়েছে ১৩:৪০টার সময়, ২৬ মে ২০২১ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

